
შრომით ურთიერთობები

2020 წლის გაზაფხულზე საქართველოს პარლამენტმა დაიწყო შრომისა და მის თანმდევ ურთიერთობებში ძირეული რეფორმების გატარება საქართველოს კანონმდებლობის ევროკავშირის სამართალთან და შრომის საერთაშორისო სტანდარტებთან ჰარმონიზაციის მიზნით. კერძოდ, ევროკავშირსა და საქართველოს ასოცირების ხელშეკრულებისა და მისი 30-ე დანართის შესაბამისად, საქართველო ვალდებულია მოახდინოს ეროვნული კანონმდებლობის ევროკავშირის სამართალთან დაახლოოება და ასახოს შესაბამისი დებულებების კანონმდებლობაში. 

ამ მხრივ, აღსანიშნავია, რომ საქართველოს მოქმედი კოდექსი არ მოიცავს იმ მინიმალურ სტანდარტებს, რაც უზრუნველყოფს თითოეული დასაქმებულისთვის ღირსეულ შრომის პირობებს. სწორედ ამ პრობლემების აღმოფხვრის მიზნით საქართველოს პარლამენტმა დაიწყო შრომის კოდექსის რეფორმა, რომელიც გარკვეულწილად აუმჯობესებს დასაქმებულის უფლებრივ მდგომარეობას, კერძოდ, წარმოდგენი კანონპროექტით გაუმჯობესდა სტადნარტები, რომელიც უკავშირდება დისკრიმინაციის ამკრძალავ დებულებებს, დასვენების და შესვენების დროს, ზეგანაკვეთური შრომის ანაზღაურების ტარიფის დადგენას, მასობრივ დათხოვნებს, დასაქმებულებთან კონსულტაციებს და მათი დაცვის გარანტიების საწარმოს გასხვისების პროცესში და სხვა. ამასთან, განსაკუთრებით მნიშვნელოვანია სახელმწიფოს   როლი შრომის ინსპექციის ინსტიტუციური სრულყოფისა და  შრომის ინსპექტროის მანდატის გაზრდის საკითხში.

მიუხედავად იმისა, რომ წარმოდგენილი კანონპროექტი ერთი მხრივ, აუმჯობესებს არსებულ სტანდარტს, მეორე მხრივ, კვლავ რჩება რეგულაციები, რომლებიც ბუნდოვანია და დასაქმებულთა საწინააღმდეგოდ ინერგება პრაქტიკაში, ამავდროულად. ზოგიერთი ნორმა, ისეა ამოღებული კანონპროექტიდან და წარდგენილი პარლამენტში, რომ სოციალური პარტნიორებთან, ისევე, როგორც კანონმდებლობაზე მომუშავე ჯგუფთან შეთანხმება არ მომხდარა, ხოლო განსაკუთრებით შემაშფოთებელია ის ფაქტი, რომ საკომიტეტო მოსმენების კვალდაკვალ წარდგენილი კანონპროექტით გათვალისწინებული დებულებები დღითიდღე უარესდება. უფრო კონკრეტულად, საკანონმდებლო რეფორმის ფარგლებში კვლავ გამოწვევად რჩება შემდეგი საკითხები:

· ქალისა და კაცის მიერ შესრულებული თანაბარი ღირებულების სამუშაოსთვის თანაბარი ანაზღაურების მეთოდოლოგიის განსაზღვრის საკითხი;

· დამსაქმებლის ვალდებულება დასაქმების კანდიდატს გარკვეულ სიტუაციებში დაუსაბუთოს დასაქმებაზე უარი;

· ,,ობიექტური გარემოება“ მოკლევადიანი ხელშეკრულების დადების წინაპირობად და ასევე გათავისუფლების საფუძვლად

· ორსულობის, მშობიარობისა და ბავშვის მოვლის გამო შვებულება ე.წ.  დეკრეტული შვებულება;

· დღეში სამუშაო საათების ზღვრული ოდენობა-8 საათი და სრულწლოვანი დასაქმებულებისთვის ზეგანაკვეთური სამუშაო საათების მაქსიმალური ზღვარი;

· 24-საათიანი სამუშაო ცვლების შეზღუდვა;

· შეღავათები ღამის სამუშაოებზე დასაქმებულთათვის;

· სოლიდარობის გაფიცვის მარეგულირებელი დებულებები. 

ამასთანავე, მინიმალური ხელფასის რეგულირების საკითხი კვლავ საკანონმდებლო ჩარჩოს მიღმა რჩება, რაც გულისხმობს 1999 წლის პრეზიდენტის ბრძანებულების შესაბამისად, მინიმალური ხელფასის სახით თვეში მხოლოდ 20 ლარის გადახდის ვალდებულებას.

აღნიშნული რეფორმის ფარგლებში, განსაკუთრებით შემაშფოთებელია, რომ შრომის ინსპექციის მანდატის გაფართოების საკითხი კვლავ კითხვის ნიშნის ქვეშ რჩება. მოქმედი კანონმდებლობით, შრომის ინსპქეციის მანდატი მხოლოდ შრომის უსაფრთხოების საკითხებზე  ვრცელდება, ხოლო შრომითი უფლებებზე მონიტორინგის განხორციელებაზე ზედამხედველი არასასამართლო სახელმწიფო ორგანო არ არსებობს, ხოლო სამუშაო დრო, ზეგანაკვეთური სამუშაოს შესრულება, ცვლებს შორის დასვენება და სხვა საკითხები შრომის უსაფრთხოების საკითხების განუყოფელი ნაწილია. შესაბამისად, წარმოუდგენელია განხორციელდეს ეფექტიანი ზედამხედველობა შრომის უსაფრთხოების საკითხებზე, თუკი, არ მოხდება შრომის ინპექციის მანდატის გაფართოება და მისი უფლებამოსილების გავრცელება შრომის უფლებებზეც. 

ზემოაღნიშნული რეფორმის ფარგლებში არსებული გამოწვევები კონკრეტულ თემებთან დაკავშირებით ბიზნესის აქტიური ჩარევის შედეგია, რაც გამოწვეულია იმით, რომ ბიზნეს ლობისტებს სურთ რაც შეიძლება ნაკლები დანახარჯებით მიიღონ მეტი შემოსავალი. ხოლო განვითარებული ქვეყნების პრაქტიკა აჩვენებს, რომ დერეგულირებული გარემო არ იძლება შედეგს გრძელვადიან პერსპექტივაში, შესაბამისად, მნიშვნელოვანია ბიზნესმა აიღოს პასუხისმგებლობა დასაქმების ადგილებში სისტემური მიდგომის დასამკვიდრებლად დასაქმებულთა ინტერესების სასარგებლოდ, რადგან მხოლოდ რეგულირებული გარემო, რომელიც შრომის ღირსეულ პირობებს უზრუნველყოფს იძლევა გრძელვადიან პერსპექტივაში სასურველ შედეგს სოციალური პარტნიორებისთვის. ამდენად, შრომით ურთიერთობებში ზოგადად და განსაკუთრებით შრომის სფეროში რეფორმის გატარებისას მნიშვნელოვანია სოციალურ პარტნიორების, დამსაქმებელებისა და დასაქმებულების ინტერესების დაახლოება სწორედ, ამ მიზნის მისაღწევად კი, მნიშვნელოვანია ქვეყანაში წახალისდეს სოციალური დიალოგი, სახელმწიფომ ხელი შეუწყოს სოციალური პარტნიორობის სამმხრივი კომისიის მუშაობას და ამ ფორმატში მოხდეს შრომის სფეროსთან დაკავშირებულ საკითხებზე გადაწყვეტილებების მიღება. 

ამრიგად, აღმოსავლეთ პარტნიორობის სამოქალაქო საზოგადოების ფორუმის საქართველოს ეროვნული პლატფორმა მოუწოდებს საქართველოს ხელისუფლებას შრომის სფეროში მიმდინარე რეფორმის ეფექტიანობის უზრუნველსაყოფად დანერგოს და წაახალისოს სოციალური დიალოგის ქვეყანაში, სწორედ ამ ფორმატში გაატაროს რეფორმა შრომისა და მის თანამდევ სფეროში და მიიღოს შესაბამისი გადაწყვეტილებები. 

ამასთანავე, მნიშვნელოვანია შრომის კანონმდებლობა დაახლოვოს ევროკავშირის სამართალთან და შრომის საერთაშორისო ორგანიზაციის სტანდარტებთან ადამიანის უფლებების დაცვის მინიმალური სტანდარტების ხელშეწყობისა და ქვეყანაში მათი ეფექტიანი დანერგვის უზრუნველყოფის მიზნით. 

